
Міхал Чарняўскі (Мінск)

АБ РЭШТКАХ ЛЯХАВІЦКАЙ ФАРТЭЦЫІ

Пасля адыходу з жыцця Міхася Ткачова пакуль што так і не знайшлося

яму заступніка, хто б прысвяціў усе свае навуковыя намаганні старадаўнім

абарончым збудаванням Беларусі. А даследчыцкай працы над гэтымі аб’ек-

тамі яшчэ хопіць добраму тузіну археолагаў і не на адзін дзесятак гадоў. Як

прыклад гэтага прывяду свае назіранні на месцы слыннай Ляхавіцкай фартэ-

цыі, згадку пра якую М.Ткачоў паспеў прывесці толькі на некалькіх старонках

сваіх прац [1].

Падчас суцэльнага даследавання Ляхавіцкага раёна, якое праводзілася ў 1988 г.

дзеля напісання адпаведных тэкстаў для кнігі «Памяць», мною было агледжана і

тое, што засталося на месцы ўмацаванняў Ляхавіцкага замка [2]. Невялікая праца

была праведзена тут і восенню 2001 г.

Напачатку трэба адзначыць, што Ляхавіцкі замак быў збудаваны ў XVI ст.

стараннем віленскага кашталяна і адміністратара Лівоніі Яна Хадкевіча. Фартэ-

цыя размяшчалася на паўночнай ускраіне цяперашняга горада Ляхавічы ў левабя-

рэжжы р. Ведзьмы і мела форму чатырохкутніка (175 х 220 м) з магутнымі басты-

ёнамі на кутах. Умацаванне было абкружана шырокім равом з пад’ёмным мастом

і ўяздной брамай з поўдня, а ў паўночнай частцы мела двухпавярховы мураваны

палац (мал. 1А).

Ляхавіцкая фартэцыя за сваю гераічную гісторыю вытрымала каля 8 варо-

жых аблог, але знікла ў ХІХ ст. з прычыны хцівасці тутэйшых гандляроў, якія

разабралі і распрадалі муры па цагліне.

Агляд месца ўмацаванняў у 1988 г. паказаў, што сёння заўважныя амаль толькі

адны земляныя ўмацаванні, ды і то пашкоджаныя (мал. 1В). Добра захаваліся два

бастыёны па прырэчных (заходніх) кутах былой фартэцыі, усходнія бастыёны

значна знівеліраваны гаспадарчай дзейнасцю мясцовых жыхароў. Добра праяў-

ляецца паўднёвы роў, на якім засыпана месца колішняга пад’ёмнага маста і зроб-

лены праезд. Паўночны роў захаваўся значна горш, а ўсходні ў асноўным засыпа-

ны. Замкавая пляцоўка, якая ўзвышаецца над поплавам Ведзьмы на 3 м, зараз

цалкам роўная і забудавана амаль выключна драўлянымі сядзібамі (тут частка

вул. Раганава, дамы № 1–18 і зав.Замкавы), а ад падмуркаў палаца нічога не заха-

валася. Праўда, па аповедах мясцовых жыхароў, некаторыя гаспадарчыя склепы ў

паўночнай палове замчышча прыкапаны да старадаўніх муровак, што захоўваюц-

ца пад зямлёй. У гэтым самым месцы мной была заўважана невялікая траншэя,

якая перарэзала каменную на вапнавай рошчыне кладку шырынёй каля 1,5 м. Гэта

след падмурка пад цэнтрам колішняй паўднёвай сцяны палаца. Муроўкі выяўля-

юцца і ў бастыёнах.

Агляд 2001 г. паказаў, што замчышча працягвае разбурацца. Праз прырэч-

ную частку паўднёвага рова да паўднёва-заходняга бастыёна пракладзена аб’язд-

ная дарога, грунт для якой у асноўным браўся з запаўнення рова. У выніку ўтва-

рылася напоўненая вадой канава, з якой коўш экскаватара дастаў быў, па словах

мясцовых жыхароў, нямала зброі, у тым ліку і нагрудны панцыр. Акрамя таго,

машынамі пашкоджаны паўднёвы схіл таго самага бастыёна, а ў прырэчным кан-

цы рова пабудаваны цагляны склад тутэйшай нарыхтоўчай канторы. На замкавай



– 398 –

lS5 + w 0-?B1*S

пляцоўцы таксама за мінулыя часы ўзведзена двухпавярховая мураванка (вул.

Раганава, 14).

Маю ўвагу ў 1998 г. прыцягнуў мятровай вышыні падмурак вялікай драў-

лянай будыніны (да 1939 г. — польская паліцыя і турма, у пасляваенны час да

пачатку 60-х г. — амбулаторыя, зараз — жыллё для чатырох сем’яў) па вул. Ра-

ганава, 16, які меў праёмы, якія нагадваюць байніцы для ніжняга гарматнага

бою (мал. 2). Аказалася, што гэта выступаючыя над зямлёй сцены падземнага

мура. Прамакутнае збудаванне арыентавана амаль дакладна з усходу на захад

і мае памеры 11,5 х 18 м. Таўшчыня паўднёвай «напольнай» сцяны — да

2, 5 м. Паўночная і заходняя сцены як менш даступныя ядрам варожай артыле-

рыі былі больш тонкія — 0,7–1 м. Унутраная прастора збудавання паглыблена

ў зямлю больш як на метр і падзяляецца на чатыры памяшканні-лёхі вышынёй

ад цаглянай падлогі (паўднёва-ўсходні лёх) да столі ў 2,2 м. Паўднёва-заходні

лёх з земляной падлогай (3,0 х 10,5 м) мае паўцыліндрычнае скляпенне і вы-

хад у заходняй сцяне праз дзверы шырынёй 1,1 м з невялікімі байніцамі па-

абапал, звужанымі, як і большасць іншых, да знешняй паверхні сцен. У паўднё-

вай сцяне маецца скляпеністая байніца значна большых памераў — 1,2 (шы-

рыня) х 0,7 (вышыня) м (памеры ўсіх байніц збудавання прыводзяцца па

ўнутранай паверхні сценак).

З апісанага памяшкання дзвярны праём (зараз замураваны) шырынёй 1,05 м

вёў у паўднёва-ўсходні лёх памерам 3,8 х 4,8 м з крыжова-купальнай столлю. У

паўднёвай і ўсходняй сценах меліся скляпеністыя байніцы шырынёй каля 0,95 м і

вышынёй 0,6 м. Падлога лёха выкладзена цэглай.

Дзвярны праём шырынёй 1,2 м злучаў апісаны вышэй лёх з паўночна-

ўсходнім памяшканнем памерам 5 х 5,3 м, які не меў мураванага скляпення.

Цяперашняя столь яго складаецца з драўляных бэлек і дошчак і ўзвышаецца над

земляной падлогай на 2,4 м. Ва ўсходняй сцяне лёха была зроблена прамакут-

ная байніца памерам 1,25 (шырыня) х 0,9 (вышыня) м. Праз паўночную сцяну

на двор фартэцыі вялі даволі вялікія дзверы шырынёй да 1,7 м і вышынёй да

1,95 м, якія крыху звужаліся да вонкавай паверхні сцяны. Дарэчы, амаль усе

дзверы і байніцы мелі такія звужэнні. На захад ад дзвярэй знаходзілася прама-

кутная байніца шырынёй 0,6 і вышынёй 0,95 м. У паўднёва-заходнім куце лёха

захавалася пашкоджаная печка-камінак памерам 0,7 х 1,0 м, магчыма, пазней-

шага паходжання.

Найбольшы лёх усяго збудавання — паўночна-заходні — хавае свае таямні-

цы, бо праход у яго праз сцяну з памяшкання без скляпення замураваны. На знешніх

паўночнай і заходняй сценах гэтага лёху бачныя толькі нізкія прамакутныя бай-

ніцы, верагодна, часткова замураваныя ў пазнейшы час.

Надземная частка збудавання, як і ўвесь замак, была, мабыць, разабраная на

цэглу яшчэ ў ХІХ ст. Падземная ўцалела толькі таму, што амаль цалкам была

вымуравана з палявога каменя. Цэгла ж ужывалася пераважна пры афармленні

дзвярных праёмаў ды байніц.

Выяўленая падземная частка збудавання мае некаторыя пазнейшыя перабу-

доўкі. На знешняй паверхні паўднёвай сцяны зараз цалкам замураваныя байніцы,

на іншых сценах некаторыя з іх падзелены перамычкамі або жалезнымі прутамі.

Некаторыя скляпеністыя байніцы, магчыма, перароблены ў прамакутныя.

Пры разглядзе гравюры XVII ст. (мал. 1 А) «Аблога Ляхавіцкага замка» [3]

выяўляецца, што знойдзены ў 1988 г. падземны мур з’яўляецца рэшткамі казема-

та пры ўсходнім бастыёне (мал. 1 Б). Відавочна, што каземат быў не толькі схові-

шчам боепрыпасаў, але і моцным асяродкам агнявога адпору.

Вымушаны папярэдзіць чытача, што некаторыя прыведзеныя вышэй назіранні

і лічбы патрабуюць удакладнення, бо агляд і абмеры праводзіліся без памочніка,

пры слабым асвятленні кішэннага ліхтарыка. Не ўлічаны і некаторыя драбней-

шыя марфалагічныя дэталі збудавання.

Хацелася б, каб гэта сціплая публікацыя заахвоціла маладога даследчыка

звярнуць пільную ўвагу на Ляхавіцкую фартэцыю. Тут шырокія магчымасці пра-

цы — як архіўнай, так і палявой раскопачнай.

Мал. 1. Ляхавіцкая фартэцыя: А — рэканструкцыя агульнага выгляду паводле гравюры
XVII ст.; Б — каземат пры паўднёва-ўсходнім бастыёне; В — тапаграфічная сітуацыя на
месцы Ляхавіцкай фартэцыі ў 1990-х гадах паводле плана Ляхавіч (1 — драўляныя бу-
дынкі, 2 — мураваныя будынкі, № 16 — рэшткі каземата)

Мал. 2. План выяўленых рэшткаў каземата


